

ԱՇԽԱՏԱՆՔԱՅԻՆ ԻՐԱՎՈՒՆՔԻՆ ՆՎԻՐՎԱԾ ՄՐՑՈՒՅԹ-ԴԱՏԱԽԱՂ
 Գործի փաստերը.
1. Արամ Արամյանը աշխատում է <<Ա>> պետական ոչ առևտրային կազմակերպությունում (այսուհուհետ՝ Կազմակերպություն)՝ որպես պահակ,  վերջինիս հետ 2024 թվականի սեպտեմբերի 1-ին կնքվել է անորոշ ժամկետով աշխատանքային պայմանագիր (այսուհետ՝ Պայմանագիր)։
Պայմանագրով սահմանվել է օրական 24 ժամ աշխատաժամանակի տևողությամբ հերթափոխային գրաֆիկով աշխատանքային ռեժիմ։
2. Կազմակերպությունում աշխատում են ևս  3 պահակ,  ում հետ  աշխատանքային պայմանագրերը կնքվել են 2020 թվականի սեպտեմբերի 1-ին՝ անորոշ ժամկետով, որոնցում նույնպես  սահմանված են եղել 24 ժամ աշխատաժամանակի տևողությամբ հերթափոխային գրաֆիկով աշխատանքային ռեժիմ։
3. Կամակերպության և Արամ Արամյանի միջև կնքված Պայմանագրի համաձայն՝ գործատուի և աշխատողի կողմից միմյանց ծանուցելու եղանակ է սահմանվել անհրաժեշտ փաստաթղթերը Կազմակերպությունում  անձամբ աշխատողին առձեռն հանձնելը, անձամբ հանձնելու անհնարինության դեպքում՝  աշխատողի կողմից ներկայացված  էլեկտրոնային  փոստի հասցեին ուղարկելը։ Պայմանագրում  Արամ Արամյանի էլեկտրոնային փոստի հասցեն նշված  չէ։
4. Կազմակերպությունում 2025 թվականի հուլիսի 15-ին կայացել է Կառավարման խորհրդի նիստ, որի օրակարգում, ի թիվս այլ հարցերի, ընդգրկված են եղել նաև ՊՈԱԿ-ի ֆինանսական միջոցներն արդյունավետ տնօրինելու նպատակով Կազմակերպության անվտանգության ապահովումը մասնավոր պահնորդական ծառայությանը վերապահելու, պահակների հաստիքների կրճատման հետ կապված հարցերը։ Օրակարգի հարցերը ներկայացվել է Կազմակերպության տնօրենի նախաձեռնությամբ։ Օրակարգում քննարկման ենթակա հարցերը մինչև նիստի անցկացումը հաստատվել էր Խորհրդի անդամների հեռավար քվեարկությամբ։
5. Կառավարման խորհրդի 2025 թվականի հուլիսի 15-ի նիստում խորհրդի անդամներն առաջարկել են Կազմակերպության տնօրենին հաստիքացուցակի փոփոխության նպատակով կատարել լրացուցիչ պարզաբանումներ՝ մասնավորապես ճշգրտել մասնավոր պահնորդական կազմակերպությունների կողմից մատուցվող ծառայությունների արժեքները։ Հաստիքների կրճատմամբ ուղեկցվող նոր հաստիքացուցակի հաստատման հարցի լուծումը հետաձգվել է մինչև առաջիկա խորհրդի նիստը։
6. Կազմակերպությունում 2025 թվականի օգոստոսի 1-ին կայացել է Կառավարման խորհրդի նիստ, որի օրակարգում, ի թիվս այլ հարցերի, ընդգրկված է եղել  2025 թվականի հուլիսի15-ին կայացած նիստի ընթացքում քննարկված հաստիքացուցակում փոփոխություններ կատարելու հարցը։
7. Կառավարման խորհրդի 2025 թվականի օգոստոսի 1-ի նիստի թիվ 1 արձանագրության քաղվածքի համաձայն' Կազմակերպության տնօրենը նիստի ընթացքում հայտնել է, որ Կազմակերպության պահպանության հարցերը մասնավոր պահնորդական ծառայության միջոցով իրականացնելը, թեև  առավել ապահով  և տեխնիկապես կատարյալ կարող է լինել, սակայն նշված ծառայությունները մատչելի չեն։ Հաշվի առնելով Կազմակերպության ֆինանսական վիճակը, տնօրենն առաջարկել է Կազմակերպության 4 պահակի հաստիքը կրճատել 1-ով, քանի որ  3 պահակի հաստիքը  բավարար է Կազմակերպության պահպանության հարցը կարգավորելու համար։
8. Կառավարման խորհրդի 2025 թվականի օգոստոսի 1-ի նիստում ընդունվել է որոշում' հրաժարվել պահնորդական ծառայության ներգրավումից և Կազմակերպության պահակների հաստիքը 4-ից կրճատել 3 հաստիքի։ Միաժամանակ, Կազմակերպությունում կրճատվել են նաև այլ հաստիքներ, այդ թվում՝ լաբորանտ-կարգավարի հաստիքը։ Նիստում արձանագրվեց նաև, որ չնայած Կազմակերպության ֆինանսական միջոցների սղությանը, Կազմակերպության շուրջօրյա անընդմեջ հսկողությունը պետք է շարունակել ապահովել։
9. Կազմակերպության տնօրենի կողմից 2025 թվականի  հուլիսի 15-ին կազմակեպվել է աշխատաժողով, որին ներկա են գտնվել Կազմակերպության աշխատողները, այդ թվում՝ Արամ Արամյանը և մյուս 3 պահակները։  Աշխատաժողովին ներկա Կազմակերպության բոլոր 4 պահակներին տնօրենը ներկայացրել է վերջիններիս անվամբ 2025 հուլիսի 15 ամսաթվի նշումով կազմված առանձին  գրավոր  ծանուցագրերը, որոնցում նշված է, որ նույն օրը կայանալիք Կառավարման խորհրդի նիստի օրակարգում ընդգրկված է Կազմակերպության անվտանգության ապահովումը մասնավոր պահնորդական ծառայությանը վերապահելու, պահակների հաստիքների կրճատման հարցերը։  Նշված է նաև, որ սույնով պահակները ծանուցվում են ՀՀ աշխատանքային  օրենսգրքի 113-րդ հոդվածի 1-ին մասի 2-րդ կետի հիմքով Կազմակերպության հետ կնքված աշխատանքային պայմանագրերը 2025 թվականի սեպտեմբերի 1-ից լուծվելու հնարավորության մասին։ Ծանուցագրերում նշված է նաև այն մասին, որ Կազմակերպությունում բացակայում է այլ աշխատանքների ներգրավման հնարավորությունը։
10. Կազմակերպության տնօրենի կողմից աշխատաժողովի ընթացքում պահակներին ներկայացվել է ծանուցագրի ամբողջ բովանդակությունը։
11. Աշխատաժողովին ներկա 3 պահակները առձեռն ստորագրությամբ  ստացել են ծանուցագրերը, իսկ Արամ Արամյանը հրաժարվել է ստանալ իր անվամբ կազմված ծանուցագիրը։
12. Կազմակերպությունում Արամ  Արամանի  համար վարվող անձնական գործում առկա է վերջինիս կողմից ձեռագիր լրացված ինքնակենսագրական թերթիկ, որում նշված է, որ ունի միջնակարգ կրթություն, էլեկտրոնային  փոստի հասեցեին վերաբերող  տողը լրացված չէ։
13. 2025  թվականի հուլիսի 15-ի և օգոստոսի  1-ի  դրությամբ  Կամակերպության գործող  հաստիքացուցակում առկա են թվով 45 հաստիքներ, որոնցից 43-ը, այդ թվում՝  Կազմակերպության 4 պահակի հաստիքները զբաղեցված են եղել։  Թափուր են եղել միայն հոգեբանի, ուսումնական աշխատանքների գծով բաժնի ղեկավարի հաստիքները։
14. Կազմակերպության տնօրենը 2025 թվականի  օգոստոսի 1-ին Կառավարման խորհրդի նիստից հետո հանձնարարել է Կազմակերպության կադրերի գծով պատասխանատու աշխատողին Արամ Արամյանին  կրկին ներկայացնել ծանուցագիր։  Կազմակերպության տվյալ աշխատակիցը  նույն օրը  Կազմակերպությունում Արամ Արամյանին կրկին նեկայացրել է  2025 թվականի հուլիսի 15-ին կազմված ծանուցագիրը, սակայն վերջինս  հրաժարվել է այն ստանալուց։ Տվյալ ծանուցագիրը 2025 թվականի օգոստոսի 1-ին ստանալուց հրաժարվելու մասին Կազմակերպության կադրերի գծով պատասխանատուի  ստորագրությամբ նշում է կատարվել  համապատասխան ծանուցագրում և ներառվել է անձնական գործում։
15. Կազմակերպութունը 2025 թվականի օգոստոսի 1-ին  վերոնշյալ ծանուցագիրը փոստային առաքմամբ ուղարկել է  Արամ Արամյանին՝ Պայմանագրում, որպես բնակության վայր  նշված  հասցեով։ Փոստային առաքանին, սակայն  հետ է վերադարձվել փոստային ծառայության կողմից <չպահանջված նշումով>։
16. Կազմակերպության տնօրենի 2025 թվականի սեպտեմբերի 1-ի թիվ 11-Ա հրամանով  Արամ Արամյանն ազատվել է աշխատանքից՝ ՀՀ աշխատանքային օրենսգրքի 113-րդ հոդվածի 1-ին մասի 2-րդ կետի հիմքով։

Արամ Արամյանի կողմից  Աշխատանքային օրենսգրքի 265-րդ հոդվածով սահմանված ժամկետում հայցադիմում է ներկայացրել  ՀՀ Երևան քաղաքի առաջին ատյանի ընդհանուր իրավասության քաղաքացիական դատարան՝ աշխատանքից ազատման հրամանն անվավեր ճանաչելու, հարկադիր պարապուրդի ամբողջ ժամանակահատվածի համար միջին աշխատավարձի չափով գումար բռնագանձելու և նախկին աշխատանքում վերականգնելու պահանջների մասին։ Հայցադիմումն ընդունվել է վարույթ նշանակված է դատական նիստ, դեռևս չի բաշխվել ապացուցման պարտականությունը կողմերի միջև։

Առաջադրվող հարցեր.

· Արդյո՞ք  պահպանվել է գործատուի և աշխատողի կողմից միմյանց ծանուցելու եղանակի հետ կապված պահանջը։ 
· Արդյո՞ք Պատասխանող գործատուն պահպանել է Կազմակերպությունում հաստիքների կրճատման հիմքով Հայցվորին աշխատանքից ազատելու վերաբերյալ աշխատանքային օրենսդրությամբ սահմանված ծանուցման  ժամկետը։ Պահպանված չլինելու պարագայում ինչ իրավական հետևանք է առաջանալու գործատուի համար։
· Արդյո՞ք Հայցվորի հաստիքը Կազմակերպությունում կրճատվել է ՀՀ աշխատանքային օրենսգրքի 113-րդ հոդվածի 1-ին մասի 2-րդ կետով սահմանված հիմքի առկայության պայմաններում։




